
I JEAN
1 Sa ki te ye ✡depi kòmansman an, sa ke nou

te tande, sa ke nou ✡te wè avèk zye nou yo, sa
ke nou te byen konnen, epi te manyen avèk men
nou yo, konsènan Pawòl Lavi a;

2 epi ✡lavi te vin parèt pou l vizib e nou te wè
l, epi tande l, epi pwoklame a nou menm ✡lavi
etènèl la, ki te avèk Papa a, epi te fè parèt byen
klè a nou.

3 Sa ke nou te wè epi ✡tande, nou pwoklame a
nou menm osi ke nou kapab genyen ✡kominyon
avèk nou. Konsa vrèman, kominyon nou se avèk
Papa a, epi avèk Fis Li, Jésus Kri.

4 Epi ✡bagay sa yo nou ekri, pou ✡lajwa nou
kapab vin konplèt.

5 Men mesaj la ke nou te tande a Li, epi te
anonse a nou menm, ke ✡Bondye se limyè, epi
nan Li nanpwen tenèb ditou.

6 ✡Si nou di ke nou gen kominyon avè Li, men
nou mache nan tenèb la, nou ✡manti epi pa
pratike laverite a.

7 Men si nou ✡mache nan limyè a, menm jan
ke Li menm se nan limyè a, nou gen kominyon
youn avèk lòt, epi san a Jésus, Fis Li, netwaye
nou de tout peche.✡

8 ✡Si nou di ke nou pa gen peche, n ap pase

pwòp tèt nou nan desepsyon, epi ✡laverite a pa
nan nou.

9 ✡Si nou konfese peche nou yo, Li se fidèl epi
jis pou padonnen nou peche nou yo, epi pou
netwaye nou de tout mal.

10 Epi ✡si nou di ke nou pa peche, nou ✡fè Li
menm yon mantè, epi pawòl Li pa nan nou.

2
1 Pitit mwen yo, m ap ekri nou bagay sa yo

pou nou pa peche. Si nenpòt peche ✡nou gen
yon avoka avèk Papa a, Jésus Kri sila ki dwat.

2 Se Li menm ki sakrifis ekspiyatwa a pou
peche nou yo, non sèlman pou nou, men ✡pou
tout lemonn lan.

3 Se konsa nou konnen ke nou gen tan konnen
Li, si nou ✡kenbe kòmandman Li yo.

4 Sila ki di “Mwen gen tan konnen Li,” men
pa kenbe kòmandman Li yo, se yon ✡mantè, epi
✡laverite a pa nan li.

5 Men nenpòt ki ✡kenbe pawòl Li, nan li
✡lamou Bondye a vrèman gen tan vin konplete.
Men ki jan nou konnen ke nou se nan li:

6 Sila ki di ke l ap ✡reste nan Li ta dwe, li menm,
mache menm jan ke Li te mache.

7 Byeneme yo, mwen p ap ekri yon
kòmandman nèf a nou, men yon ansyen
kòmandman ke nou te gen ✡depi kòmansman

an. Lansyen kòmandman an se pawòl a ke nou
te tande depi kòmansman an.

8 Sou lòt men, m ap ekri nou yon kòmandman
nèf, ki se vrè nan Li, epi nan nou, paske ✡tenèb
la ap pase, epi vrè limyè a ap briye deja.

9 Sila ki di ke li nan limyè a, men ✡rayi frè l se
nan tenèb la jiska prezan.

10 ✡Sila ki renmen frè li se nan limyè a, epi pa
gen kòz pou chite tonbe nan li.

11 Men sila ki rayi frè li se nan tenèb la, epi
mache nan tenèb la. Li pa konnen kote l ap w
ale, paske tenèb la ✡fin fè l avèg.

12M ap ekri nou, ti moun yo, paske ✡peche nou
yo gen tan padonnen pou kòz a non Li.

13 M ap ekri nou, papa yo, paske nou konnen
Li ki te la depi kòmansman an. M ap ekri nou
jenn nonm yo, paske ✡nou te vin gen viktwa la
sou sila ki mechan. Mwen te ekri nou ti moun
yo, paske nou konnen Papa a.

14 Mwen te ekri nou, papa yo, paske nou
konnen Li ✡ki te la depi kòmansman a. Mwen
te ekri nou jenn nonm yo paske nou ✡gen fòs,
epi pawòl Bondye a reste nan nou, epi nou te
vin gen viktwa sou sila ki mechan.

15 Pa renmen lemonn, ni bagay yo ki nan
lemonn. ✡Si nenpòt renmen lemonn, lamou Papa
a pa reste nan li.

16 Paske tout sa ki nan lemonn ✡lanvi lachè a,
lanvi nan zye yo, ak lògey lavi la pa sòti nan

Papa a, men nan lemonn sa.
17 ✡Men lemonn an disparèt avèk tout lanvi li

yo, men sila ki fè volonte a Bondye ap viv jis pou
janmen.

18 Pitit yo, se dènye lè. Menm jan ke nou
te tande ke ✡antikris la ap vini ✡menm koulye
a anpil antikris yo gen tan leve. Pou sa, nou
konnen ke se dènye lè.

19 ✡Yo te sòti pami nou, men yo pa t vrèman
nan nou, paske si yo te nan nou, yo t ap rete
avèk nou. Men yo te sòti jis pou li ta kapab vin
klè ke yo pa nan nou.

20Men nou menm gen lonksyon lan ki sòti nan
✡Sila ki Sen an, epi nou tout konnen sa.

21 Mwen pa t ekri nou akoz nou pa konnen
verite a, men ✡paske nou konnen li, epi akoz ke
okenn manti pa janm ✡sòti nan laverite a.

22Kilès k ap manti, sòf ke ✡li menm ki demanti
ke Jésus se Kris la. Sila se antikris la, sila ki refize
Papa a ansanm ak Fis la.

23 ✡Sila ki demanti Fis la pa gen Papa a. Sila ki
konfese Fis la, anplis, gen Papa a.

24 Pou nou menm, kite sa demere nan nou ke
nou te tande depi kòmansman an. Si sa nou te
tande depi kòmansman an demere nan nou, nou
✡va osi reste nan Fis la, ak Papa a.

25 Epi ✡sa se pwomès la ke Li menm te fè nou,
lavi etènèl.

26 Bagay sa yo mwen te ekri nou konsènan sa
yo ki ta eseye ✡pase nou nan desepsyon.

27 Epi pou nou menm, lonksyon ke nou te
resevwa a Li demere nan nou, epi nou pa gen
bezwen pou pèsòn enstwi nou; men lonksyon Li
✡enstwi nou nan tout bagay. ✡Li se verite, epi pa
janm nan manti, menm jan ke li te enstwi nou,
demere nan Li.

28Epi koulye a, ti moun yo, reste nan Li, jis pou
lè L ✡vin parèt, nou kapab gen konfyans epi pa
vin piti ak wont lè Li vini.

29 Si nou konnen ke ✡Li dwat nèt, nou konnen
osi ke tout moun ki pratike ladwati a se ne a Li.

3
1 Gade ✡ki grand amou Papa a te bay nou ke

nou ta vin rele ✡ti moun yo a Bondye! Konsa, se
sa nou ye. Pou rezon sa lemonn pa rekonèt nou,
paske li pa t rekonèt Li.

2 Alò, chè zanmi yo, nou se ti moun a Bondye,
epi li poko fin devwale ki sa n ap ye. Nou konnen
ke ✡lè Li parèt nou va tankou Li, paske nou va
✡wè Li menm jan ke Li ye.

3 Epi tout moun ki gen ✡espwa sa sou Li, vin pi
li menm, menm jan ak Li.

4 Epi tout moun ki pratike peche, transgrese
lalwa. ✡Peche a se transgresyon lalwa.

5 Nou konnen ke Li te parèt pou Li ta kapab
✡retire peche yo, epi ✡nan Li pa gen peche.

6 Okenn moun ki rete nan Li ✡pa peche, men
okenn ki viv nan peche pa t wè Li, ni yo pa
konnen Li.

7 Ti moun yo, pa kite pèsòn ✡twonpe nou. ✡Sila
ki pratike ladwati a se jis, menm jan ke Li jis.

8Men sila ki pratike peche se ✡a dyab la, paske
dyab la te peche depi kòmansman a. Fis a
Bondye te parèt pou rezon sila, ke Li ta kapab
detwi zèv a dyab yo.

9 Nanpwen pèsòn ki ✡ne de Bondye ki pratike
peche paske jèm Li tou rete nan li, epi li pa kapab
peche, paske li ne a Bondye.

10 Selon sa ✡pitit a Bondye yo, ak pitit a dyab
yo se byen klè. Nenpòt ki pa pratike ladwati a
pa de Bondye, ni sila ki pa renmen ✡frè li.

11 Paske sa se mesaj la ke nou te tande depi
kòmansman a ✡ke nou dwe renmen yon lòt.

12 Pa kon ✡Caïn, ki te apatyen a ✡mechan a, epi
te asasinen frè l. Men poukisa li te asasinen li?
Paske zèv li te mal, epi sa yo a frè l te jis.

13 Pa etonnen, frè yo, si ✡lemonn rayi nou.
14 Nou konnen ke nou ✡kite lanmò, epi antre

nan lavi akoz ke nou renmen frè nou yo. Sila ki
pa renmen, rete nan lanmò.

15 Nenpòt ki ✡rayi frè l se yon asasen. Epi nou
konnen ke nanpwen asasen ki gen lavi etènèl a
anndan li.

16Men konsa nou rekonèt lamou; ke ✡Li te bay
vi Li pou nou. Epi konsa, nou ta dwe bay vi nou
yo pou frè nou yo.

17 Men ✡nenpòt ki gen byen a lemonn sa, pou
l wè frè l nan bezwen, epi ✡sere kè l kontre li, ki
jan lamou Bondye kapab rete nan li?

18Ti moun yo, pa kite nou renmen avèk pawòl,
ni avèk lang, men nan zèv ak nan ✡verite.

19 Nou va rekonèt konsa ke nou ✡nan laverite,
epi va gen asirans nan kè nou devan Li:

20 si kè nou kondannen nou, Bondye se bokou
pi gran ke kè nou, epi Li konnen tout bagay.

21 Byeneme yo, si kè nou pa kondannen nou,
nou gen ✡konfyans devan Bondye.

22 Pou sa a, nenpòt ke nou mande, nou va
resevwa de Li, paske nou ✡kenbe kòmandman
Li yo, epi fè ✡bagay yo ki fè plezi devan zye Li
yo.

23Men sa se kòmandman Li, ke nou ✡kwè nan
✡non a Fis Li a, Jésus Kri, epi renmen yon lòt,
kon Li te kòmande nou.

24 Sila a ki ✡kenbe kòmandman Li yo, rete nan
Li, epi Li rete nan li menm. Nou konnen konsa
ke ✡Li rete nan nou, akoz Li te bay nou Lespri Li.

4
1 Byeneme yo, pa kwè tout ✡lespri yo, men

sonde yo pou wè si yo sòti nan Bondye, paske
anpil fo pwofèt yo gen tan antre nan lemonn.

2 Selon sa nou rekonèt Lespri Bondye a: ✡chak
lespri ki ✡konfese ke Jésus Kri te vini nan lachè
a sòti nan Bondye:

3 Epi chak lespri ki ✡pa konfese Jésus, pa sòti
nan Bondye. Li menm se lespri antikris la, sou
kilès nou te tande ke l ap vini, epi ✡koulye a se
deja nan lemonn lan.

4 Ti moun yo, nou se a Bondye, epi te ✡venk
lespri sa ki fo, paske pi gran se Li ki nan nou,
pase ✡li ki nan lemonn an.

5 ✡Yo sòti nan lemonn an. Akoz sa yo pale
tankou lemonn an, epi lemonn an koute yo.

6 Nou se a Bondye: li ki konnen Bondye va
koute nou. Li ki pa a Bondye p ap koute nou.
Pa sa a nou konnen Lespri verite a ak Lespri la
a sa ki fo.

7 Byeneme yo, kite nou ✡renmen yon ak lòt,
paske lamou se ne de Bondye, epi konnen
Bondye.

8 Sila ki pa gen lamou, pa konnen Bondye,
paske ✡Bondye se lamou.

9 Se konsa lamou Bondye te vin parèt nan nou;
ke ✡Bondye te voye sèl Fis inik Li nan lemonn an
pou nou ta kapab viv nan Li.

10 Nan sa se lamou; ✡pa ke nou te renmen
Bondye, men ke Li te renmen nou, epi te voye
Fis Li kon sakrifis pwopiyatwa (sèl sakrifis la ki
te akseptab pou peche nou yo).

11 Byeneme yo, si Bondye te renmen nou, ✡nou
osi dwe renmen youn ak lòt.

12 ✡Pèsòn pa janm wè Bondye nan okenn tan.
Si nou gen lamou youn pou lòt, Bondye rete nan
nou, epi lamou Li vin konplete nan nou.

13 ✡Se konsa nou konnen ke nou rete nan Li epi
Li nan nou, paske Li te bay nou Lespri Li.

14 Konsa, nou gen tan wè epi fè temwen ke
Papa a te ✡voye Fis la kòm Sovè lemonn an.

15 Nenpòt ki konfese ke Jésus se Fis Bondye a,
Bondye rete nan li, epi li nan Bondye.

16 Epi ✡nou vin konnen epi gen tan kwè lamou
ke Bondye gen pou nou.

✡Bondye se lamou, epi sila ki rete nan lamou,
rete nan Bondye epi Bondye rete nan li.

17 Se konsa, lamou vin pèfekte avèk nou, pou
nou kapab gen ✡konfyans nan ✡jou jijman an;
akoz ke menm jan Li ye, nou menm tou se konsa
nou ye nan lemonn sa.

18 Pa gen lakrent nan lamou; men ✡lamou
pafè va mete lakrent deyò, paske lakrent gen
pinisyon, men sila ki gen perèz pa pèfekte nan
lamou.

19 ✡Nou renmen, paske premyèman Li te ren-
men nou.

20 Si yon moun di ke li renmen Bondye, men li
✡rayi frè l, li se yon mantè; paske yon moun ki pa
renmen frè l ke li kapab wè, pa kapab renmen
Bondye ke li pa janm wè.

21 ✡Kòmandman sa a nou gen de Li, ke sila ki
renmen Bondye, dwe renmen frè li tou.

5
1 Nenpòt ki kwè ke Jésus se Kris la, se ne a

Bondye. Nenpòt ki renmen Papa a, renmen sila
ki ne de Li.

2Men konsa nou konnen ke ✡nou renmen pitit
a Bondye yo, lè nou renmen Bondye, epi obeyi
kòmandman Li yo.

3 Paske ✡se sa ki lamou pou Bondye, ke nou
kenbe kòmandman Li yo. Kòmandman Li yo pa
di.

4 Paske nenpòt ki ne de Bondye ✡ap venk
lemonn an. Men viktwa ki venk lemonn an—-
lafwa nou.

5Kilès sila ki venk lemonn an, sòf ke li ki ✡kwè
ke Jésus se Fis a Bondye a?

6 Se Sila ki vini pa dlo ak san, Jésus Kri; pa
sèlman avèk dlo, men avèk dlo ak san. Se Lespri
ki pote temwen an, akoz se Lespri a ki verite.

7 Paske gen ✡twa ki bay temwen;
8 Lespri a, dlo a, ak san an; epi tout nan twa sa

yo se an akò kon youn sèl.
9 ✡Si nou resevwa temwen lan a lòm, temwen

Bondye a pi gran. Paske temwen Bondye a se sa;
ke Li te pote temwen konsènan Fis Li.

10 Sila ki kwè nan Fis a Lòm nan ✡gen temwen
nan li menm. Men sila ki pa kwè Bondye te fè
L yon mantè, akoz ke li pa kwè nan temwen ke
Bondye pote konsènan Fis Li.

11 Temwen a se sa: ke Bondye te bay nou ✡lavi
etènèl a, epi ✡lavi sila se nan Fis Li.

12 ✡Li ki gen Fis la, gen lavi. Li ki pa gen Fis a
Bondye a pa gen lavi.

13 ✡Bagay sa yo mwen ekri a nou ki ✡kwè nan
non a Fis Bondye a, pou nou kapab konnen ke
nou gen lavi etènèl, e ke nou kapab kontinye kwè
nan Fis Bondye a.

14 Sa se ✡konfyans ke nou gen devan Li; ke
si nou mande nenpòt bagay selon volonte L, Li
tande nou.

15 Epi si nou konnen ke Li tande nou nan
nenpòt sa nou mande, nou konnen ke nou
resevwa sa ke nou te mande de Li.

16 Si nenpòt wè frè l ap fè yon peche ki pa
mennen a lanmò ✡li va mande, epi Bondye va
pou li menm, bay lavi a sa yo ki fè peche ki pa
mennen a lanmò. Genyen yon peche ki mennen
a lanmò. ✡Mwen pa di ke li dwe fè demann pou
sila.

17 ✡Tout inikite se peche, epi gen peche ki pa
mennen a lanmò.

18 Nou konnen ke ✡okenn ki ne a Bondye fè
peche; men Li ki te ne de Bondye a kenbe li
menm, epi ✡mechan an p ap touche li.

19Nou konnen ke ✡nou menm se a Bondye, epi
tout lemonn an rete nan pwisans a mechan an.

20 Nou konnen ke Fis Bondye a gen tan vini, e
te ✡bay nou konprann pou nou ta kapab konnen

Li ki se vrè. Konsa, nou nan Li ki se vrè, nan Fis
Li, Jésus Kri. Sa se vrè Bondye a epi lavi etènèl
la.

21 Ti moun yo, veye nou kont ✡zidòl yo.

✡ 5:21 I Kor 10:7,14

